
95

E ô paise di Araucani, razza antiga

De popoli agguerrii, e impetuosi e ardenti

Comme i vinti vulchen che gh'han in riga,

E coEune i terremoti là frequenti

Tremendi in faccia de l'arma nemiga,

Fei, indomiti infin e indipendenti

Comme l'è ô Condor, che là ô l'erze e ô spande

I äe larghe e robûste sorve i Ande.


96

E a continuava ô rapido cammin

Rimpetto a-i Patagoîn occidentali

Megio in forza e in statûa di so vexin,

Non pe indûstria e coraggio a-i stessi eguali;

Poi pe contro a-i Fuegien brûtti, piccin,

E ciù miseri forse di Esquimali;

E giando intorno a un paise orrido e tristo

A passa ô Cavo-d'Horn visto e no visto.


97

E abbandonando i ægue tempestose

Dell'Oceano australe, che fra mezo

Son ä tæra do fêugo e a-e disastrose

Regioîn antartiche a ogni sforzo e mezo

Umano inacessibili e ritrose

Di artiche opposte mille votte pezo,

A-ô Nord torna a canoa verso e Malviñe,

Che han belli porti e rendite meschiñe.


98

Passæ queste de volo a trêuva ô Rio,

Ch'ô bagna ô paise assæ ciù conosciûo

Da-ô vagabondo ligure o bandio

Che ô stesso paise dove ô l'è nasciûo;

E l'immenso Brasî, che ha favorio

Tanto a natûa, che in lê gh'è contegnûo

Un mondo d'ammirabili bellesse,

E ûn emporio inesausto de ricchesse.

